
Jon K. Sanchez

Donostia, 1981. Ikertzailea, idazlea eta gidoilaria. Ikertzaile gisa, teknologia berrien eta narratologiaren arteko harremanen gainean hausnartzen du, kontakizun digitalak erabiliz. Ikerketa-lanen artean, proiektu hauek nabarmentzen dira: Transmedia-errealitateak, Intra- Media Storytelling, Old Fashioned New Media eta Semiosi-Genesi. Idazle bezala, 2020. urtean, gazteei zuzendutako Paperezko Ispilua eleberria idatzi zuen eta 2024an Gipuzkoako Foru Aldundiaren Egile saria eskuratu zuen Apor.I.A saiakerarekin. Gidoilari bezala, Orlegia irratia izeneko fikziozko podcasta izan da bere azken idazlana.


EDURNE: Ume birtuala da. Adimen Artifiziala. Garatzen ari naizen proiektua da. Eta ni eta bikotea prototipoan parte hartzen ari gara. Gure kode genetikoak ordenagailu batean sartu ziren eta gero, algoritmo batek konbinatu zituen.

IRENE: Eta orain umekia bezala hazten ari da? Ordenagailu baten barruan?

ELENE: Eta abortua askoz ere errazagoa da. Eraman artxiboa paperontzira.

MIKEL: Eta... Erditzea?

ELENE: ZIP edo RAR artxiboa deskargatu.

Gizakia gizaki denetik, bizitza eta heriotza eskutik helduta etorri dira beti; gure garaiotan, baina, adimen artifizialaren sarrerarekin, interpretazio berriak sortzen ari dira. Beilatoki bat izan daiteke lekurik aproposena gizatasunaren funtsaren inguruan begirada berriak irudikatzeko. Horretarako aukera ezin hobea eskaintzen du puntazorrotzeko irribarre batekin sortua izan den testu honek.

EZ-IZAN

2024ko Kutxa Fundazioa Donostia Literatura Saria antzerki arloan lan honi ematea erabaki zuen Iñaki Cid Larreak, Amancay Gaztañaga Sagarzazuk eta Ainara Gurrutxaga Juanikorenak osaturiko epaimahaiak.

PERTSONAIA NAGUSIAK

ELENE, hildakoaren alaba, istorioaren erdigunean dago.

MIKEL, Eleneren bikotekide ohia eta bizitza osasuntsuarekin obsesionatua.

IRENE, Mikelen gaur egungo neska-laguna eta Influencer arrakastatsua.

EDURNE, Eleneren lagunik onena eta teknologia berritzaileen garatzailea.


1

Beilatoki bateko agur-gela. Lehen eta bigarren planoetan sofa bat, bi besaulki eta mahai bat. Hirugarren planoan, beirate baten antzean, hilkutxa. Kanpoan ahotsak entzungo dira. Doluminak ahots desberdinekin.

ELENE sartuko da eta besaulkian eseriko da. Telefono mugikorra sakelatik atera eta mahai gainean utziko du. Gero sofatik altxatu eta eszenaurrean ibiliko da. Telefonoak joko du.

ELENE

Esan. (…) Bai. Bai. Lasai. Ni geldituko naiz. (…) Bai, lasai egon. (…) Bederatzietan. Ordubete. (…) Ez da ezer. Gainera, ez dut uste beste inor etorriko denik. (…) Lasai. Bai. (…) Ez. Lasai. (…) Bai. Hobe ez etorri izana. (…) Bai. Hau ez da haurrentzako tokia. (…) Bai. Hobeto horrela. (…) Emaiezu musu bat nire partetik. (…) Asteburu honetan? (…) Ez, lan egin behar dut. (…) Hurrengoan? Ez dakit, ziur asko lana izango dut. (…) Ez. Ez. Lasai. Deituko dizut nik. (…) Ongi. Bai. (…) Ez, agurra hamarretan da. (…) Bai. Hamaiketan. (…) Ez dakit. Amak ez ditu etxean nahi. Nik ere ez. (…) Ezin da. Ilegala da. (…) Kutsatzen dutelako. (…) Ez. Ez dira ongarriak. (…) Materia organikoa badira, bai. Baina partikula kutsatzaileak dituzte. (…) Titanioa. Altzairua. Tantalioa. (…) Enpasteak. Inplanteak. Protesiak. (…) Mikro-plastikoak. Eta laster silizioa. (…) Kartzela ez. Isuna. (:..) Mila euro. (…) Bai. Mila euro. Gutxienez. (…) Ez. (…) Ez. (…) Hori ere ilegala da. (…) Ezta itsasoan ere. (…) Arraiek leher egin dezaketelako jaten badituzte. (…) Bai. Eztanda. (…) Ez, erloju-bonba eran. (…) Arrantzale askok galdu dituzte horrela eskuak. (…) Arrain-sarda diozu? (…) Tsunamia. (…) Hedabideek diotena sinetsi nahi baduzu. (…) Ez. (…) Ez. (…) Ezin dugu hori egin. (…) Ilegala ez da. Immorala da. (…) Ez. (…) Ez... Itxaron. Bai. Hori egin dezakegu. (…) Lege-hutsunea da. (…) Bai. Entzuten ditut ahotsak atzealdean. (…) Bai. Animo zuretzat ere. (…) Bai. Bihar Arte.

